MINUTI

KAMRA TAD-DEPUTATI

L-GĦAXAR PARLAMENT

KUMITAT PERMANENTI DWAR IL-KONTIJIET PUBBLIĊI

LAQGĦA NRU. 45

L-Erbgħa, 7 ta’ Marzu, 2007.

Il-Kumitat Permanenti dwar il-Kontijiet Pubbliċi ltaqa' fil-Palazz, il-Belt Valletta, fis-7:16 p.m. 

L-Onor. Charles Mangion, President tal-Kumitat, ippreseda.

PREŻENTI

L-Onor. Chris Agius; l-Onor. Tonio Fenech; l-Onor. Jesmond Mugliett (Ministru għall-Iżvilupp Urban u Toroq) (sostitut) u l-Onor. Charles Buhagiar (sostitut) kienu preżenti.

TALBA

L-Iskrivana qalet it-talba.

MINUTI

Il-Minuti tal-Laqgħa Nru. 44 li saret fit-31 ta’ Jannar, 2007 ġew konfermati. 

Iċ-Chairman informa lill-Kumitat li kien hemm talba min-One Television sabiex jiffilmjaw l-ewwel ftit minuti tal-laqgħa u staqsa jekk kienx hemm l-approvazzjoni tal-Kumitat.  Il-Kumitat ta l-approvazzjoni tiegħu u l-crew ta’ One Television daħal fil-Kamra għal ftit minuti.

KORRISPONDENZA

Iċ-Chairman informa lill-Kumitat li kien irċieva din il-korrispondenza:

Reazzjonijiet dwar ir-Rapport Annwali ta’ l-Awditur Ġenerali għas-sena 2005 mingħand is-segretarji permanenti fil-Ministeri msemmija:
Il-Ministeru għall-Affarijiet Barranin; il-Ministeru ta' l-Edukazzjoni, Żgħażagħ u Mpjiegi; il-Ministeru tal-Ġustizzja u l-Intern; il-Ministeru tal-Finanzi; il-Ministeru tar-Riżorsi u l-Infrastruttura; l-Uffiċċju tal-Prim Ministru; il-Ministeru għal Investiment, Industrija u Teknoloġija ta’ l-Informazzjoni; il-Ministeru tal-Kompetittivita’ u Komunikazzjoni u l-Ministeru tas-Saħħa, l-Anzjani u Kura fil-Komunita’.

DISKUSSJONI IN KONNESSJONI MA’ L-ITTRA LI BAGĦAT L-ONOR. CHARLES BUHAGIAR LILL-PRESIDENT TAL-KUMITAT DWAR L-INFIQ LI SAR MILL-AWTORITA’ DWAR IT-TRASPORT FIL-BINI TA’ TOROQ PERMEZZ TAL-FONDI TAL-PROTOKOLL TALJAN
Il-Kumitat qabel li l-ewwel kellha ssir introduzzjoni qasira mill-Ministru għall-Iżvilupp Urban u Toroq dwar is-suġġett imbagħad issir spjegazzjoni permezz ta’ power point presentation mill-Awtorita’ dwar it-Trasport u wara tinfetaħ id-diskussjoni.
Il-Perit Mario Ellul, Project Manager - Network Infrastructural Directorate ADT; il-Perit Robert Zerafa, Project Manager, ADT; u s-Sur Salvu Gauci, Direttur Ġenerali (Operations) fil-Ministeru tal-Finanzi ħadu sehem fil-Kumitat fejn sarulhom xi mistoqsijiet dwar is-suġġett imsemmi.
Fuq talba ta’ l-Onor. Charles Buhagiar il-Ministru għall-Iżvilupp Urban u Toroq qiegħed fuq il-Mejda tal-Kumitat kopja ta’ “Report of the Board appointed by the Permanent Secretary (Ministry for Urban Development and Roads) to evaluate tenders received for road works under the Fifth Italian Protocol”.
Fuq talba taċ-Chairman is-Sur Salv. Gauci ppreżenta lill-Kumitat kopja tal-Public Service (Procurement) Regulations, 1996; u kopja tal-Fifth Italo Maltese Financial Protocol Road Network Programme.

L-Onor. Charles Buhagiar talab li għal-laqgħa li jmiss il-Kumitat jingħata din l-informazzjoni:

Id-differenza bejn ir-rati kkwotati għas-service ducts, jiġifieri dik ikkwotata bil-1.5 metres u dik riveduta għal 1.8 metres;

Mappa li tindika fejn saru s-services ducts;

Lista ta’ każijiet fejn l-ADT iddisinjat triq li kellha sservi għal ċertu ammont ta’ snin u l-utilities informaw lill-awtorita’ li s-servizz partikolari f’dik it-triq kien iservi għal ammont ta’ snin inqas, u   

ċ-Chairman talab:

Dettalji dwar l-informazzjoni li taw il-utilities lill-ADT u li fuqha sar il-planning tax-xogħlijiet li kellhom isiru u dak li effettivament sabet l-istess awtorita’ meta ġiet biex twettaq ix-xogħol.
Id-diskussjoni kienet interrotta u baqgħet aġġornata.

Fid-9:02p.m. iċ-Chairman aġġorna l-Kumitat għal nhar l-Erbgħa, 21 ta’ Marzu, 2007 bl-istess aġenda.

